
1. ПРАДМЕТ І ЗАДАЧЫ ПАЛЕАГРАФІІ 

Палеаграфія – спецыяльныя гістарычная навука, якая вывучае знешні – графічны 

– аспект пісьма. Тэрмін «палеаграфія» паходзіць ад двух грэчаскіх слоў: «палайос» 

(παλαιός) – стары, старажытны і «графа» (γράφω) – пішу. Мэтай палеаграфіі 

з'яўляецца вывучэнне развіцця і пашырэння, а таксама ў пэўнай ступені ўзнікнення 

пісьма. Задачы палеаграфіі заключаюцца ў тым, каб вызначыць паходжанне, г. зн. 

умовы і прычыны з’яўлення розных тыпаў, відаў, разнавіднасцей і варыянтаў 

пісьма, заканамернасці іх развіцця і пашырэння. 

Упершыню тэрмін «палеаграфія» увёў французскі гісторык-эрудыт, член 

кангрэгацыі Св. Маўра Бернар дэ Манфакон (1655–1741) у працы «Грэчаская 

палеаграфія...» (1708).  

Прадмет, мэты і задачы палеаграфіі вызначаюцца гістарычна. Палеаграфія 

вырасла з практычных патрэб: яе даныя служылі сродкам для датавання рукапісаў, 

час і месца стварэння якіх не магчыма было ўстанавіць са зместу рукапісаў. 

Спачатку ў якасці такога сродка выкарыстоўвалася ў асноўным графіка пісьма, 

затым аналагічнае значэнне набылі дэкор, мініяцюра і г. д. Гэтыя прыкметы таксама 

ўвайшлі ў прадмет палеаграфіі. Палеаграфія стала атаясамлівацца з навукай, 

дакладней дысцыплінай, якая вывучае датавызначальныя прыкметы рукапісаў і 

спосабы датавання апошніх. Гэтым і тлумачыцца, чаму ў яе склад стала ўключацца 

ўсё тое, што так ці інакш магло праліваць святло на час і месца стварэння 

недатаваных рукапісаў: матэрыял для пісьма, фармат рукапісаў, а таксама іх 

арфаграфія, ізводы і г. д., г. зн. часта і тое, што не адпавядала паняццю «знешнія 

прыкметы рукапісаў». 

Мэты і задачы палеаграфіі, якія былі звязаны з праблемамі датавання рукапісаў, 

г. зн. накіраванасць яе на рашэнне практычных задач, вызначала яе статус, прадмет і 

яго храналагічныя межы. У цяперашні час адбываецца, з аднаго боку, звужэнне 

прадмета палеаграфіі, з другога боку, яго храналагічнае пашырэнне.  

З палеаграфіі вылучылася ў асобную навуку кадзікалогія, якая займаецца 

вывучэннем паходжання рукапіснай кнігі (кодэкса) на падставе вывучэння яе 

агульных знешніх (месца захоўвання, колькасць аркушаў, фармат, пераплёт, 

захаванасць, вадзяныя знакі, разліноўка і г. д.) і ўнутраных прыкмет (склад, 

загалоўкі, нумарацыя сшыткаў, нумарацыя аркушаў, запісы, паметы і г. д.). 

Праблема паходжання рукапіснай кнігі разглядаецца шырока (у гісторыка-

культурным сэнсе) і вузка (у якой кнігапіснай майстэрні, якім пісцом, калі, па заказу 

каго быў перапісаны рукапіс, якім чынам фарміраваўся яго блок, як складваліся і 

разліноўваліся аркушы, выраблялі пераплёт і інш.). У кадзікалогію ўваходзіць 

таксама вывучэнне гісторыі бытавання і архіўнага (бібліятэчнага) лёсу рукапіснай 

кнігі, які адлюстраваўся ў яго знешняй і ўнутранай форме.  

У якасці самастойнай навукі развіваецца былы раздзел палеаграфіі філіграналогія 

(філіграназнаўства), мэтай якой з'яўляецца ўдасканаленне метадаў датавання 

паперы па яе знешніх прыкметах, у першую чаргу па вадзяных знаках (філігранях). 

Прыкмячаецца тэндэнцыя да паступовага абмежавання прадмета палеаграфіі 

пісьмом. У Заходняй Еўропе прадметам палеаграфіі даўно з’яўляецца толькі пісьмо. 

І сапраўды, наколькі мэтазгодна ўключэнне дэкору, мініяцюры, пераплёту і 

тайнапісу ў прадмет палеаграфіі? На нашу думку, гэта асобныя раздзелы 

гістарычнай навукі, якія павінны вывучацца і ўжо вывучаюцца: дэкор – у рамках 

гісторыі мастацтва, мініяцюра – іканаграфіі, пераплёт – кадзікалогіі. 

У гэтай сувязі важна вызначыць адносіны палеаграфіі да эпіграфікі – навукі аб 

пісьме і змесце надпісаў, якія зроблены на цвёрдым матэрыяле. Відавочна, трэба 

прызнаць, што пісьмо на цвёрдым матэрыяле павінна стаць прадметам палеаграфіі. 

Не з'яўляецца выключэннем і пісьмо на васкавых таблічках. Тое ж самае можна 

сказаць і пра пісьмо на бяросце, якое вывучаецца берасталогіяй, а таксама пісьмо на 

папірусе, якім займаецца папіралогія. У значнай ступені не выпадкова, што васкавыя 

таблічкі, бяроста, папірус і выкананае на іх пісьмо даўно з'яўляюцца традыцыйнымі 

раздзеламі палеаграфіі. Падзел навук аб пісьме толькі ў залежнасці ад матэрыялу, на 

якім яно выканана, штучны і выкліканы ў пэўнай ступені стыхійным развіццём 

гэтых навук, але самае галоўнае ў тым, што назапашванне матэрыялу і яго аналіз з 

мэтай атрымання прыватных гістарычных высноў абагнаў іх тэарэтычнае 

абгрунтаванне. 

Ёсць такія навукі, якія ўзаемадзейнічаюць з палеаграфіяй найбольш цесна. Гэта – 

апрача эпіграфікі, берасталогіі (а таксама папіралогіі), таксама дыпламатыка і 

кадзікалогія. 

Дыпламатыка – спецыяльная гістарычная навука, якая вывучае паходжанне, 

форму і змест, функцыянаванне, гісторыю ўзнаўлення тэкста і архіўны лёс 

дакументаў прававога характару. Адным з асноўных палажэнняў гэтай навукі 

з'яўляецца тое, што ўскладненне грамадскіх адносін патрабавала больш дасканалага 

спосабу фіксацыі дагаворных адносін паміж рознымі контрагентамі (дзяржавай і 

дзяржавай, дзяржавай і царквой, дзяржавай і прыватнымі асобамі і г. д.): з 

дапамогай пісьмовага дакумента. Для палеаграфіі асаблівую важнасць уяўляі 

кадзікалогія. 

Дыпламатыка – спецыяльная гістарычная навука, якая вывучае паходжанне, 

форму і змест, функцыянаванне, гісторыю ўзнаўлення тэкста і архіўны лёс 

дакументаў прававога характару. Адным з асноўных палажэнняў гэтай навукі 

з'яўляецца тое, што ўскладненне грамадскіх адносін патрабавала больш дасканалага 

спосабу фіксацыі дагаворных адносін паміж рознымі контрагентамі (дзяржавай і 

дзяржавай, дзяржавай і царквой, дзяржавай і прыватнымі асобамі і г. д.): з 

дапамогай пісьмовага дакумента. Для палеаграфіі асаблівую важнасць уяўляі 

кадзікалогія. 

Дыпламатыка – спецыяльная гістарычная навука, якая вывучае паходжанне, 

форму і змест, функцыянаванне, гісторыю ўзнаўлення тэкста і архіўны лёс 

дакументаў прававога характару. Адным з асноўных палажэнняў гэтай навукі 

з'яўляецца тое, што ўскладненне грамадскіх адносін патрабавала больш дасканалага 

спосабу фіксацыі дагаворных адносін паміж рознымі контрагентамі (дзяржавай і 

дзяржавай, дзяржавай і царквой, дзяржавай і прыватнымі асобамі і г. д.): з 

дапамогай пісьмовага дакумента. Для палеаграфіі асаблівую важнасць уяўляі 

кадзікалогія. 

Дыпламатыка – спецыяльная гістарычная навука, якая вывучае паходжанне, 

форму і змест, функцыянаванне, гісторыю ўзнаўлення тэкста і архіўны лёс 

дакументаў прававога характару. Адным з асноўных палажэнняў гэтай навукі 

з'яўляецца тое, што ўскладненне грамадскіх адносін патрабавала больш дасканалага 

заканамернасці і асаблівасці развіцця. У гэтай сувязі ўяўляецца цалкам відавочным, 

што для даследчыкаў кірылічнага пісьма былі б у вышэйшай ступені карыснымі 

вопыт, назіранні, высновы, а таксама метады і прыёмы даследавання пісьма, якія 

распрацоўваюцца лацінскімі палеографамі. Мэтазгодным з'яўляецца ў некаторых 

выпадках і ўвядзенне агульнай навуковай тэрміналогіі.  

У развіцці навуковай усходнеславянскай кірылічнай палеаграфіі можна 

вылучыць два асноўныя перыяды: 1) з пачатку XIX ст. да 1950-х гадоў, г. зн. 

пачынаючы з ліста А. М. Аленіна (у далейшым прэзідэнта Акадэміі мастацтваў і 

дырэктара Публічнай бібліятэкі ў Пецербургу) да вядомага збіральніка 

старажытнасцей А. І. Мусіна-Пушкіна адносна надпісу XI ст. на Тмутараканскім 

камяні, у якім ён змясціў аналіз пісьма гэтага помніка, даказваючы яго 

арыгінальнасць; 2) з 1950-х гадоў да сённяшняга дня. Для абодвух перыядаў 

характэрна асноўная накіраванасць на практычнае, дакладней, навукова-практычнае 

выкарыстанне матэрыялаў палеаграфіі. Аднак другому перыяду ўласцівы акцэнт не 

толькі на пошук у графіцы пісьма датавызначальных прыкмет, аднак і тлумачэнне 

з'яўлення гэтых прыкмет з пункту гледжання іх гістарычнага развіцця.  

Пачатак навуковага вывучэння беларускага кірылічнага пісьма адносіцца да 

канца XIX ст. і звязаны з выхадам у свет у 1899 г. палеаграфічнага альбома 

«Палеаграфічны зборнік. Матэрыялы па гісторыі паўднёварускага пісьма ў XV–

XVIII ст....». У прадмове да гэтага альбома ўкраінскі даследчык І. М. Каманін зрабіў 

спробу прасачыць развіццё «паўднёварускага», г. зн. украінскага скорапісу XV–

XVIII ст. Скорапіс, які функцыянаваў на тэрыторыі Украіны, амаль нічым не 

адрозніваўся ад беларускага, што і дае нам падставы адлічваць гісторыю вывучэння 

беларускага пісьма ад названай працы. Заслуга І. М. Каманіна заключаецца, 

галоўным чынам, не ў тым, што ён прывёў напісанні, якія былі характэрны для 

скорапісу XV–XVIII ст. (хоць гэта таксама вельмі важна), але зрабіў спробу 

растлумачыць іх паходжанне.  

Пасля І. М. Каманіна ніхто з вучоных беларускі скорапіс не вывучаў. У 

навучальных дапаможніках па палеаграфіі, у якіх разглядаецца беларускі і ўкраінскі 

скорапісы, адчуваецца пэўная залежнасць іх даных ад матэрыялаў І. М. Каманіна. 

Між тым, у працы А. І. Сабалеўскага «Славяна-руская палеаграфія» (1901; 1908, 2-е 

выд.) ёсць шэраг важных заўваг, пераважна тых, якія адносяцца да скорапісу. 

Закрануў праблемы беларускай палеаграфіі В. М. Шчэпкін – аўтар кнігі «Вучэбнік 

рускай палеаграфіі» (1918 г., перавыдадзены ў 1967 і 1999 гг. пад назвай «Руская 

палеаграфія»). Важным дасягненнем В. М. Шчэпкіна з'яўляецца тое, што ён зрабіў 

спробу паставіць у сувязь развіццё беларускага і ўкраінскага скорапісу з працэсамі 

развіцця дзяржаўнасці. Беларускае пісьмо аналізавалася таксама і Я. Ф. Карскім. 

Вучоны канстатаваў агульнае падабенства пісьма «заходнерускіх» помнікаў XIV ст., 

і часткова XV ст. з пісьмом іншых усходнеславянскіх помнікаў. З'яўленне паўустава 

ён адносіць, калі меркаваць па датах прыведзеных ім крыніц, да апошняй чвэрці XIV 

ст. Заслугоўваюць увагі погляды Я. Ф. Карскага на вызначальныя рысы 

заходнерускага паўустава і яго перыядызацыю. З'яўленне скорапісу вучоны адносіць 

да апошняй чвэрці XIV ст. Пры гэтым ён адзначае, што скарапісныя помнікі яшчэ у 

XV ст. з'яўляліся рэдкімі.  

 Беларускі і ўкраінскі скорапіс былі прадметам увагі Л. У. Чарапніна. Іх 

фарміраванне даследчык ставіў у сувязь з развіццём беларускай і ўкраінскай 

народнасцей. Вучоны прывёў табліцы напісанняў літар беларускага скорапісу XV–

XVII ст. і ўкраінскага скорапісу XVII ст. Табліцы з формамі літар украінскага 

скорапісу ён суправадзіў і апісаннем апошніх. Даныя Л. У. Чарапніна з'яўляюцца 

кампіляцыяй, у некаторых выпадках не зусім удалай, тых назіранняў, якія змешчаны 

ў працах І. М. Каманіна, А. І. Сабалеўскага, В. М. Шчэпкіна і Я. Ф. Карскага.  

 Толькі ў 1996 г. выйшла ў свет першая спецыяльная праца па беларускай 

палеаграфіі: навучальны дапаможнік С. Я. Куль-Сяльверставай «Беларуская 

палеаграфія». Мэта палеаграфіі вызначаецца С. Я. Куль-Сяльверставай традыцыйна: 

прачытанне пісьмовых крыніц, вызначэнне часу, месца, аўтарства і аўтэнтычнасці 

помнікаў пісьменства. Такой жа традыцыйнай з'яўляюцца структура і змест 

дапаможніка.  

Каштоўныя палеаграфічныя назіранні зроблены даследчыкамі, якія займаліся 

вывучэннем асобных помнікаў кірыліцы. У першую чаргу варта вылучыць працу С. 

Лазуткі і Э. Гудавічуса, якая прысвечана Статуту ВКЛ 1529 г. («Першы Літоўскі 

cтатут: Палеаграфічны і тэксталагічны аналіз спісаў». Вільнюс, 1983. [Т.] I. Ч. 1). У 

ёй дадзены беспрэцэдэнтны па дэталёвасці палеаграфічны аналіз спісаў помніка 

(асабліва каштоўнымі з’яўляюцца табліцы напісанняў літар, с. 354–419). Аўтары 

закранулі праблему ўплыву гатычнага пісьма на кірылічны скорапіс.  

3. ПАХОДЖАННЕ ЛІТАРНА-ЛІЧБАВАГА СКЛАДУ КІРЫЛІЦЫ 

Праблема паходжання пісьма ў славян, час яго ўзнікнення і характар і сёння 

з'яўляецца адной з найбольш дыскусійных. Відавочна адно: з'яўленне пісьма 

неабходна разглядаць у сувязі з агульным сацыяльна-эканамічным, палітычным і 

культурным развіццём краіны. 

Стварэнне ўпарадкаванай славянскай азбукі адносіцца да 862 г. ці    863 г. 

Гісторыя гэтай падзеі наступная. У першай трэці IX ст. шэраг зямель: Маравія, 

Славакія, частка Чэхіі, Малая Польшча, Лужыца, зямля бодрычаў, былі аб'яднаны 

князем Маймірам у адзіную Вялікамараўскую дзяржаву. У пачатку 830-х гадоў 

адбылося афіцыйнае хрышчэнне мараванаў. Створаная нямецкім духавенствам на 

тэрыторыі Вялікай Маравіі царкоўная арганізацыя была падпарадкаваны Баварскаму 

біскупству ў Пасау. Спачатку адносіны паміж Вялікамараўскай дзяржавай і 

Усходнефранкскім каралеўствам складваліся мірна. Аднак у сярэдзіне IX ст. Вялікая 

Маравія стала пашыраць свой уплыў на суседнія славянскія землі, што прывяло да 

вострага канфлікта з каралеўствам. У гэтай сітуацыі мараўскія князь і знаць не маглі 

быць задаволены арганізацыйнай сувяззю мараўскай царквы з баварскай царкоўнай 

правінцыяй Усходнефранкскага каралеўства, а нямецкае духавенства выклікала 

недавер.  

У выніку вялікамараўскі князь Расціслаў накіраваў у Візантыю пасольства, 

афіцыйнай мэтай якога было запрашэнне ў Маравію біскупа, які б з'яўляўся 

адначасова і настаўнікам, для пропаведзі сапраўднай хрысціянскай веры. Такім 

чынам, гаворка ішла ў першую чаргу аб стварэнні ў Вялікай Маравіі самастойнай, 

незалежнай ад Баварыі, царкоўнай арганізацыі. Існуюць розныя трактоўкі 

палітычнай падаплёкі пасольства Расціслава. У залежнасці ад той ці іншай думкі 

існуюць розныя меркаванні адносна часу пасольства Расціслава ў Візантыю: 

называюцца 862 і 863 гг. Як бы там ні было, імператар Міхаіл ІІІ і патрыярх Фоцій з 

пэўным разуменнем аднесліся да просьбы Расціслава. У якасці місіянераў было 

вырашана накіраваць у Маравію двух братоў Канстанціна Філосафа і Мяфодзія. 

Канстанцін меў вопыт місіянерскай дзейнасці. Да таго ж браты паходзілі з г. Солунь 

(цяпер Салонікі), у ваколіцах якога пражывалі славяне. Жыхары горада свабодна 

гаварылі на славянскай мове. З дапамогай Мяфодзія Канстанцін пераклаў на 

славянскую мову асноўныя богаслужэбныя кнігі. У 863 г. ці 864 г. абодва браты 

прыбылі ў Маравію, дзе павялі богаслужэнне на славянскай мове. Канстанцін і 

Мяфодзій абралі сабе вучняў з ліку мараванаў, навучаючы іх славянскай азбуцы, 

перакладалі кнігі з грэчаскай мовы на славянскую. 

Стараславянскія рукапісы выкананы двума алфавітамі: кірыліцай (ад імя Кірыл, 

гэта імя Канстанцін прыняў пры пострыгу) і глаголіцай (што ўласна і абазначае 

«азбука»). Кірыліца і глаголіца амаль супадалі па алфавітна-літарным складзе. У XI 

ст. кірыліца мела 43 літары, глаголіца – 40 літар. Першапачаткова кірыліца 

налічвала 37 літар, а магчыма, і яшчэ меньш. У першапачатковым складзе глаголіцы 

было 38-39 літар. Агульнымі для кірыліцы і глаголіцы з’яўляліся назвы літар і 

парадак размяшчэння літар у алфавітах. Што значна адрознівала дзве гэтыя азбукі, 

дык гэта форма літар. Для літар кірыліцы характэрна геаметрычна простая зручная 

для пісьма форма. Літары глаголіцы пабудаваны з вялікай колькасці графічных 

элементаў: рысак і пяцель. У адрозненне ад кірылічных літар, літары глаголіцы былі 

не падобныя да грэчаскіх літар. Праўда, можна заўважыць, што калі літары 

глаголіцы пазбавіць некаторых графічных элементаў, то яны будуць па сваёй форме 

вельмі падобныя да літар кірыліцы. Гэта звязана з тым, што адна з гэтых азбук 

аказала значны ўплыў на другую. 

 З 43 літар кірыліцы 24 былі запазычаны з грэчаскага ўстаўнога пісьма (унцыяла) 

з захаваннем іх графічнай формы: «а» («аз»), «в» («ведзі»), «г» («глаголь»), «д» 

(«дабро»), е («есць»), «з» («зямля»), «и» («іжэ»), «і», «к» («кака»), «л» («людзі»), 

«м» («мыслеце»), «н» («наш»), «о» («он»), «п» («пакой»), «р» («рцы»), «с» («слова»), 

«т» («цвёрда»), «ф» («ферт»), «х» («хер»), ѡ («амега»), ѯ («ксі»), ѱ («псі»), ѳ («фіта»), 

«у» (ѵ) («іжыца»). Астатнія 19 літар адсутнічалі ў грэчаскім пісьме і былі ўведзены 

для абазначэння адмысловых гукаў славянскай гаворкі: «б» («букі»), «ж» 

(«жывеце»), s («зяло»), «оу» («ук»), «ц» («цы»), «ч» («чэрв»), «ш» («ша»), «щ» 

(«шта»), «ъ» («ер»), «ы» («еры»), «ь» («ерь»), ѣ («яць»), «ю» (ётаванае «у»), ӕ 

(ётаванае «а»), ѥ (ётаванае «е»), ѧ («юс малы»), ѫ («юс вялікі»), ѩ («юс малы» 

ётаваны), ѭ («юс вялікі» ётаваны). Амаль усе новыя літары былі размешчаны ў 

канцы кірылічнага алфавіта. Яны ўяўляюць сабой альбо запазычанні з іншых 

алфавітаў, альбо змяненні і злучэнні (спалучэнні) літар кірыліцы і грэчаскага пісьма. 

Да сённяшняга дня канчаткова не высветлена: якую з дзвюх азбук: кірыліцу ці 

глаголіцу стварыў Канстанцін Філосаф. Пераважная большасць вучоных схіляюцца 

да думкі, што Канстанцін распрацаваў глаголіцу. Кірыліца ж узнікла ў канцы IX–

пачатку X ст. у Балгарыі. 

Пісьмо упершыню з'явілася і стала развівацца на ўсходнеславянскіх землях у 

гандлёвай і дзяржаўнай сферах. Усе найбольш старажытныя эпіграфічныя помнікі 

пісьма звязаны з гандлем, транспарціроўкай віна ці духмяных рэчываў, зборам і 

размеркаваннем даніны, дзяржаўнай перапіскай. Такія помнікі выяўлены ў 

шматэтнічных старажытных гарадскіх і пратагардскіх цэнтрах, якія мелі пастаянныя 

гандлёвыя і культурныя кантакты са Скандынавіяй, Хазарыяй, Візантыяй і 

Балгарыяй (Ноўгарад, Тмутаракань, Саркел, Смаленск). Збор даніны, яе рэалізацыя 

– знешні гандаль, не маглі існаваць без складанай сістэмы кантролю, уліку, г. зн. 

пісьма. На поўдні і паўднёвым усходзе Старажытнай Русі (Тмутаракань, Саркел), а 

таксама і ў іншых рэгіёнах доўгі час выкарыстоўвалася грэчаскае пісьмо. Пасля 

распрацоўкі кірылічнай азбукі, прыняцця кірылічнага пісьма ў якасці афіцыйнага і 

рэлігійнага ў Балгарыі (893) кірыліца эпізадычна стала пранікаць да ўсходніх 

славян, якія выкарыстоўвалі яе разам з грэчаскімі літарамі. Адначасовае 

выкарыстанне кірылічных і грэчаскіх літар рабіла гэта пісьмо «не устроенным». Да 

помнікаў такога пісьма, відавочна, трэба аднесці надпіс на гаршку з раскопках 

Гнёздаўскага курганнага могільніка (першая чвэрць X ст.). Існуе мноства яго 

прачытанняў: «гороушна», «гороухща» і інш., але ніводнае з іх на цяперашні час не 

з'яўляецца дастаткова аргументаваным. Сістэматычнае выкарыстанне кірыліцы 

ўсходнімі славянамі, відавочна, пачалося з 70-х гадоў X ст. У гэты час, калі існавалі 

цесныя ваенныя, гандлёвыя і культурныя сувязі з Балгарыяй, менавіта гэта краіна 

стала крыніцай пісьмовай традыцыі. Першыя кірылічныя надпісы на тэрыторыі 

Старажытнай Русі адносяцца да 70-х гадоў X ст. і выяўлены ў Ноўгарадзе. Яны 

зроблены на замкáх-цыліндрах, якімі апячатваліся мяхі з сабранай данінай. З 

афіцыйным прыняццем хрысціянскай рэлігіі ў 988 г. у Старажытнай Русі было 

прынята і кірылічнае пісьмо. Гэта пісьмо стала і пісьмом рэлігіі.  

Ёсць падставы сцвярджаць аб суіснаванні ў розных рэгіёнах Старажытнай Русі 

XI–пачатку XII ст. розных варыянтаў кірылічнай азбукі. Адзначаная нестабільнасць 

усходнеславянскай сістэмы пісьма на раннім этапе развіцця тлумачыцца па-рознаму. 

На думку адных вучоных, у ёй адлюстроўваўся працэс гістарычнага фарміравання 

кірыліцы з грэчаскага пісьма (С. А. Высоцкі). Іншыя вучоныя мяркуюць, што гэта – 

вынік адаптацыі на ўсходнеславянскай глебе паўднёваславянскай сістэмы пісьма, 

якая паступова прыстасоўвалася да фанетычнай структуры ўсходнеславянскай мовы 

XI ст. (Т. У. Раждзественская). 

4. АГУЛЬНЫЯ ТЭАРЭТЫЧНЫЯ ПАЛАЖЭННІ 

 

Выконваючы свае асноўныя функцыі – перадачу і захоўванне моўнай інфармацыі 

– пісьмо выкарыстоўваецца ў наступных асноўных сферах: царкоўнай, чытацкай і 

дзелавой. Прыналежнасць да сферы вызначае тып пісьма, якое падзяляецца на 

царкоўнае, пісьмо чытальных кніг (scriptura libraria) і дзелавое ці дыпламатычнае 

(scriptura actuaria). Царкоўнае пісьмо прадстаўлена ў богаслужэбных кнігах; пісьмо 

чытальных кніг – у кнігах, якія не прадназначалася для богаслужэння, г. зн. тых, якія 

задавальнялі пэўныя інтарэсы чытачоў; дзелавое – у афіцыйных дакументах. 

Накірунак развіцця пісьма вызначаецца яго характарам. Царкоўнае пісьмо 

кансерватыўнае, яно меньш падвержана развіццю. Развіццё ідзе ў накірунку пошуку 

часта не новых, а старых форм. У адрозненне ад царкоўнага дзелавое пісьмо шукае 

такія формы, якія б давалі магчымасць максімальна паскорыць працэсы яго 

ўзнаўлення і чытання. Яно развіваецца ў накірунку курсівізацыі (лац. currere – 

бегчы). Дамінаванне прынцыпу паскарэння пісьма адлюстравана ў гістарычнай 

назве графічнага віду дзелавога пісьма: «скорапіс».  

Больш-меньш развітыя формы кожнага тыпу пісьма вызначаюць адпаведныя 

графічныя віды. Незалежна ад віду пісьмо павінна адпавядаць наступнаму 

патрабаванню: быць выразным. Выразнасць – галоўны прынцып пісьма любога віду. 

Пісьмо кожнага віду падзяляецца на разнавіднасці: 1) «прыгожае», часта вычварнае, 

са старанна выпісанымі літарамі – каліграфічнае (καλός – прыгожы) ці складанае; 2) 

беглае, але памяркоўнае – рэгулязаванае ці спрошчанае; 3) з хуткімі і спрошчанымі 

напісаннямі літар – беглае ці простае; 4) змешанае. У залежнасці ад тых ці іншых 

графічных норм яно можа характарызавацца стылявымі асаблівасцямі. Пісьмо можа 

быць выканана ўмелай (выпрацаванай) і няўмелай (нявыпрацаванай) рукой, быць 

старанным і нядбайным.  

Графічны від царкоўнага пісьма развіваецца ў рамках адной культурна-рэлігійнай 

супольнасці. Гэтым абумоўлена блізкасць графічнага віду пісьма богаслужэбных 

кніг адной культурна-рэлігійнай супольнасці, але розных дзяржаў, а таксама 

лёгкасць успрыняцця, засваення, абмену і замацавання асаблівасцей названага 

пісьма ў межах згаданай супольнасці (незалежна ад дзяржаўных межаў). Паколькі 

чытальныя кнігі ў пэўнай, а спачатку ў значнай ступені мелі рэлігійны характар, 

пісьму чытальных кніг характэрны тыя ж якасці, праўда, у меньшай ступені асабліва 

на позніх этапах. Дзелавое пісьмо развіваецца ў дзяржаўнай, дакладней 

унутрыдзяржаўнай сферы. Гэтым тлумачыцца адрозненне графічнага віду дзелавога 

пісьма адной дзяржавы ад графічнага віду дзелавога пісьма другой.  

З улікам пастаяннага росту колькасці афіцыйнай дакументацыі, а таксама 

чытальнай літаратуры з далейшым дамінаваннем дзелавога пісьма, а таксама пісьма 

чытальных кніг, трэба прызнаць, што генеральнай лініяй развіцця пісьма было яго 

паскарэнне. 

Пералік прыкмет письма выглядае наступным чынам. 1) Тэмп руху. Тэмп руху 

можа быць марудным, сярэднім і хуткім. Для маруднага тэмпу ўласціва невялікая 

безадрыўнасць рухаў, для хуткага – большая безадрыўнасць рухаў пры выкананні і 

злучэнні элементаў літар і саміх літар. Сярэдні тэмп займае прамежкавае становішча 

паміж марудным і хуткім тэмпамі.2) Вага. «Цяжкое» пісьмо характарызуецца 

тлустымі лініямі, «лёгкае» – тонкімі ці вельмі тонкімі (валоснымі). 3) Пераважная 

працягласць рухаў пяра – вышыня (памер) і прапорцыі літар. У залежнасці ад 

вышыні корпуса літар пісьмо падзяляецца на: а) буйное, калі вышыня корпуса літар 

складае 4 мм і болей; б) сярэдняе, калі вышыня корпуса літар раўняецца 2–3 мм; в) 

дробнае, калі вышыня корпуса літар складае не больш 2 мм. У залежнасці ад 

прапорцый літар адрозніваюць: а) вузкае (сціснутае) пісьмо, калі вышыня корпуса 

літар большая за іх шырыню; б) сярэдняе, калі вышыня літар прыкладна раўняецца 

іх шырыні; в) шырокае, калі вышыня літар меньшая за іх шырыню, іх суадносіны 

больш 1. 4) Сіметрычнасць літар. 5) Суразмернасць літар. 6) Літары і іх 

варыянты, якія выконваюцца ў больш, чым дзве лінейкі, і іх колькасць (у сярэдзіне 

радка). 7) Вугал нахіла. Гэта прыкмета характарызуе накірунак згінальных рухаў 

пальцаў пры выкананні асноўных элементаў літар і саміх літар. Накірунак такіх 

рухаў можа быць зверху ўніз вертыкальна да лініі пісьма, калі падоўжаныя восі 

літар размяшчаюцца вертыкальна ў адносінах да лініі пісьма (пісьмо без нахілу ці 

прамое пісьмо), зверху ўніз справа налева (нахіл пісьма ўправа), зверху ўніз злева 

направа (пісьмо з левым нахілам).  8) Агульная (пераважная) форма рухаў пяра. У 

залежнасці ад формы рухаў пісьмо падзяляецца на вуглавата-прамалінейнае, калі 

пераважаюць прамалінейныя рухі; акруглае, калі пераважаюць крывалінейныя рухі; 

і змешанае, калі прамалінейныя і крывалінейныя формы рухаў чаргуюцца. 9) 

Звязнасць рухаў. Звязнасць – выкананне непарыўным рухам пяра пэўнай колькасці 

літар. Пісьмо падзяляецца на а) безадрыўнае, калі непарыўным рухам выконваецца 

5–6 літар і больш; б) сярэдняй звязнасці, калі непарыўным рухам выконваюцца 3–4 

літары; в) адрывістае, калі непарыўным рухам выконваецца 1–2 літары; г) незвязнае, 

калі асобныя літары выконваюцца незвязнымі рухамі пяра. 10) Дукт – 

паслядоўнасць, з якой пісец узнаўляў складовыя элементы літар, і накірунак, у якім 

ён іх пісаў: па гарызанталі і вертыкалі. 11) Форма рухаў пяра пры напісанні і 

злучэнні элементаў літар і саміх літар паміж сабой. У сваім спалучэнні 

прамалінейныя рухі даюць вуглаватую форму (вуглы, трохвугольнікі, ламаныя 

лініі); крывалінейныя – дугавую, петлявую, крывую (авальную) і звілістую формы. 

12) Тып злучэння рухаў пры напісанні элементаў літар і саміх літар. Існуюць 

наступныя тры тыпы злучэння рухаў: А) прымыкаючы: кожны элемент літары і 

кожная літара напісана самастойным незвязным рухам пяра. Б) прамежкавы 

(звязны): калі літара складаецца больш чым з двух элементаў, то адны элементы 

напісаны безадрыўна, іншыя – з прамежкамі; В) безадрыўны (звязны): а) усе 

элементы літары пішуцца безадрыўным рухам пяра; б) літары злучаюцца таксама 

безадрыўным рухам пяра. 13) Колькасць рухаў (прыёмаў) пры напісанні элементаў 

літар і саміх літар. Пры падліку колькасці рухаў ўлічваецца наяўнасць дадатковых 

элементаў, якія ўводзяцца ў літару.  14) Форма літары. 15) Варыянтнасць літар.  

16) Характар і колькасць скарачэнняў – абрэвіятур, лігатур, вензеляў і вынасных 

літар – у асноўным тэксце. Абрэвіятуры падзяляюцца на наступныя віды: 1) 

кантракцыя (per contractionem) ці сцяжэнне і 2) суспенсія (per suspensionem) ці 

ўсячэнне. Пры кантракцыі выкідаліся літары ўнутры слова; пры суспенсіі – літары ў 

канцы слова. У словах, якія скарачаліся шляхам кантракцыі, маглі выкідацца ўсе 

галосныя; галосныя і зычныя; усе літары, акрамя першай і апошняй. Абавязкому 

скарачэнню падлягалі словы, якія выражалі рэлігійныя паняцці: nomina sacra 

(«свяшчэнныя імёны»): «Гь» («Господь»), «Снъ» («Сынъ»), «прркъ» («пророкъ») і 

інш. Праўда, на практыцы скарачэнню падлягалі і тыя словы, якія не мелі рэлігійны 

сэнс, аднак корань якіх выкарыстоўваўся ў словах з гэтым сэнсам, напрыклад, у 

некаторых імёнах і празваннях (напр.: «С(вя)тослав», С(вя)тоша»). 17) Сістэмы 

памежных сігналаў. Памежныя сігналы служаць для размежавання адзінак тэксту 

(слоў). Яны падзяляюцца на «графемныя», «аграфемныя» і «неграфемныя». У якасці 

графемных памежных сігналаў выступаюць графічныя варыянты літар; вынас літар 

над радком; безадрыўныя напісанні літар. У лік аграфемных памежных сігналаў 

уваходзяць графемы, якія страцілі ўласцівасць большасці графем адпавядаць гуку і 

выконваюць выключна функцыю памежных сігналаў. Да неграфемных памежных 

знакаў адносяцца прабелы (апрошы), кропкі, коскі (пераважна не знакі прыпынку), 

розныя надрадковыя знакі.  

5. ПІСЬМО XI–ПЕРШЫХ ДЗВЮХ ТРАЦЕЙ XІV ст. 

У XI–XIV ст. рынак богаслужэбных кніг адсутнічаў. Гэтыя кнігі ў асноўным 

ствараліся ўласнымі сіламі духоўных асоб. Няма падстаў гаварыць аб існаванні 

рынка чытальных кніг. Была пашырана практыка перапісвання кніг па 

індывідуальным заказе. Сярод заказчыкаў пераважалі прадстаўнікі тытулаванай 

знаці, вышэйшага духавенства і адміністрацыі. Часта кнігі, якія пісаліся на заказ, 

былі разлічаны на далейшы іх уклад у царкву. Перапіска кніг знаходзілася ў руках у 

асноўным белага духавенства і іх дзяцей. У XIV ст. значна павялічыўся попыт на 

кнігі, як богаслужэбныя, так і на чытальныя. Часткова гэта было звязана з ростам 

колькасці манастыроў. Узрасла колькасць перапісчыкаў і заказчыкаў з ліку чорнага 

духавенства. 

Развіццё дзяржаўнага апарату няўхільна вяло да ўдасканалення спосабаў 

кіравання, якое пачало ажыццяўляцца з дапамогай пісьмовай карэспандэнцыі. На 

ранніх этапах дзяржаўнага развіцця дагаворныя адносіны, якія патрабавалі 

пісьмовага – дакументальнага – зацвярджэння, узнікаюць у палітычнай, дакладней, 

знешнепалітычнай сферы і складваюцца паміж незалежнымі дзяржавамі. У XII ст. 

з'яўляюцца першыя княжацкія даравальныя граматы. Характэрна, што ўсе чатыры з 

тых, якія захаваліся, былі адрасаваны духоўным установам: наўгародскім Юр’еваму 

і Панцеляймонаву манастырам. Ініцыятарам працэдуры пагаднення, якая б 

падразумявала замацаванне здзелкі праз пісьмовы дакумент, відавочна, выступала 

царква, а прыкладам служыла візантыйская практыка. У XIII ст. Полацк, дзе ўжо 

правілі васалы літоўскіх князёў, а таксама незалежны Смаленск заключалі дагаворы 

з лівонскім магістрам і Рыгай.  Звяртае на сябе ўвагу павялічэнне ў XII ст. ролі і 

значэння княжацкіх пісцоў. У цэлым, нягледзячы на рост тыпаў, відаў і 

разнавіднасцей актаў, павелічэнне іх агульнага аб'ёму, для XІ–першых дзвюх трацей 

XIV ст. можна канстатаваць яшчэ не дастаткова вялікую ролю пісьмовага дакумента 

ў дзелавой сферы. У цэлым перыяд характарызуецца параўнальна невялікім 

попытам на пісьмовую прадукцыю. 

Асноўным матэрыялам для пісьма быў пергамін – адмыслова апрацаваная скура 

жывёл. Ва ўсходніх славян пергамін вядомы пад назвай «харція» ці «харацця», а 

таксама «мех», «кожа», «цяляціна». На тэрыторыі ВКЛ у афіцыйных дакументах ён 

называецца «паргамен». Пергамін – трывалы матэрыял. Дзякуючы яго гладкасці, на 

ім можна было ўзнаўляць самыя дробныя літары. Нягледзячы на гэтыя якасці, 

пергамін заўсёды быў дарагім і дэфіцытным матэрыялам. Пісалі пер'ямі з ястраба, 

лебедзя, вароны, качкі, цецерука, лебедзя і нават павы. Аднак самымі папулярнымі 

былі эластычная і трывалыя пёры гуся (якія выкарыстоўваліся да першай паловы 

XIX ст.) Для часовых запісаў – рахункаў, асабістай перапіскі, чарнавікоў 

літаратурных твораў, школьных практыкаванняў і г. д. – выкарыстоўваліся васкавыя 

таблічкі. У дошачцы з дрэва розных парод (бука, дуба, кедра і інш.), радзей слановай 

косці ці рога рабілася паглыбленне, куды заліваўся чорны ці іншага колеру воск, па 

якім і пісалі. На васкавых таблічках пісалі стрыжнем з косці ці метала. Гэты 

стрыжань меў назву стыль (stilus) ці графій. З адного канца стыль завастраўся – 

гэтым канцом пісалі; з другога расплюшчваўся і меў форму лапаткі – ім 

разгладжвалі воск і сціралі напісанае.  Васкавыя таблічкі былі недарагімі і служылі 

доўга. Імі карыстаўся кожны пісьменны чалавек.  

Улады добра разумелі неабходнасць мець пісьменных памочнікаў, якія былі б 

здольны весці ўлік дзяржаўных даходаў і расходаў і ўступаць у зносіны з 

цэнтральнай і мясцовай уладай, іншымі дзяржавамі. Можа здацца на першы погляд 

недэмакратычнай дзейнасць Уладзіміра Святаславіча, які пасля хрышчэння 

дзяржавы арганізаваў «ученье книжное» толькі для дзяцей «нарочитой чади», але 

праблема навучання пісьму будучых дзяржаўных кадраў была адной з самых 

актуальных. Гэта тлумачыць, чаму сын Уладзіміра Яраслаў Мудры яшчэ будучы 

наўгародскім князем «собра от старост и поповых детей 300 учити книгам»: дзеці 

старост – гэта будучыя прадстаўнікі гарадской, а магчыма, і сельскай адміністрацыі. 

Першы графічны від пісьма ва ўсходніх славян мае назву ўстаў. Устаў 

характарызуецца наступнымі прыкметамі: 1) марудны тэмп пісьма; 2) як правіла, 

«цяжкая» вага; 3) як правіла, буйны памер пісьма; 4–5) адносная сіметрычнасць і 

суразмернасць літар; 6) у больш, чым дзве лінейкі выконваецца параўнальна 

невялікая колькасць літар і іх варыянтаў: «з», «р», «оу», ү, «ф», ѳ, «х», «ц», «щ», ѣ, ѯ, 

ѱ («д» з засечкамі замест ножак і «м» з перамычкай, якая выходзіць за ніжнію 

лінейку радка, не ўлічваецца); 7) як правіла, прамое пісьмо; 8) прамалінейная форма 

рухаў пяра; 9) незвязнае пісьмо; 10) дукт складаны, падпарадкаваны канону літары; 

11) вуглаватая форма рухаў пяра пры напісанні і злучэнні элементаў літар; 12) 

прымыкаючы тып злучэння рухаў пры напісанні элементаў літар і саміх літар; 13) 

вялікая колькасць рухаў (прыёмаў) пры напісанні элементаў літар і саміх літар; 15) 

нязначная варыянтнасць літар; 16) колькасць скарачэнняў невялікая; 17) неразвітая 

сістэма памежных сігналаў. 

У развіцці ўстава можна вылучыць тры перыяды, у залежнасці ад якога ён 

падзяляецца на ранні XI–XII ст., пераходны XIII–XIV ст. і позні XV–XVII ст. 

Ранні ўстаў.  Ва ўставе XI ст. у залежнасці ад прапорцый і вугла нахіла 

вылучаюцца чатыры варыянты: вузкі, сярэдні, прамы і нахілены. Найбольш 

пашыраным з’яўляецца сярэдні. Вытокі прамога ўстава звязаны з традыцыяй 

царскай балгарскай школы праслаўскага перыяду («залатога веку» балгарскай 

літаратуры X ст.). Ва ўсходніх славян названы варыянт пісьма прысутнічае ў 

рукапісах, якія, верагодней за ўсё, уяўляюць сабой копіі балгарскіх арыгіналаў 

(Астрамірава евангелле 1056–1057 гг. і Ізборнік Святаслава 1073 г.). Сярэдні 

варыянт таксама ўзыходзіць да паўднёваславянскай традыцыі. Вузкае пісьмо мае 

Тураўскае евангелле XI ст., нахіленае – Архангельскае евангелле 1092 г. Вузкія 

прапорцыі літар можна растлумачыць імкненнем зэканоміць карысную плошчу 

матэрыялу для пісьма. Вузкае – эканомнае – пісьмо Тураўскага евангелля ў пэўнай 

ступені ўзгадняецца з яго сціплым афармленнем.  

Пераходны ўстаў.  У першай палове XIII ст. пісьмо мала чым адрозніваецца ад 

пісьма папярэдняга перыяду. У другой палове XIII–XIV ст. на тэрыторыі ВКЛ 

асабліва востра адчуваўся дэфіцыт пергаміна. З заснаваннем новых культавых 

устаноў, пашырэннем чытацкіх інтарэсаў расце попыт на кніжную прадукцыю. З 

мэтай эканоміі карыснай плошчы пергаміна пісьмо становіцца больш шчыльным. 

Гэта дасягаецца не толькі за кошт памяншэння інтэрвалаў паміж радкамі і прабелаў 

паміж літарамі (у раннім уставе прабел паміж літарамі звычайна складаў корпус 

літар), але і за кошт змены прапорцый літар. Большасць рукапісаў характарызуецца 

вузкімі прапорцыямі літар. Чытанне пісьма з падоўжанымі прапорцыямі літар 

абцяжарана і запаволена ў тым выпадку, калі дыферэнцыруючыя элементы літар 

знаходзяцца пасярэдзіне ці ўнізе корпуса літар: воку трэба пастаянна спускацца ўніз 

літары, каб выявіць гэтыя элементы і такім чынам пазнаць літару. У выніку шэраг 

літар страчвае сіметрычнасць і суразмернасць частак.  

Шэраг кантракцый найбольш ранніх усходнеславянскіх рукапісаў мае грэчаскае і 

лацінскае паходжанне: «Бог», «Господь», «Дух», «Отец», «Небо», «человек» і інш. 

Паралельна з імі выкарыстоўваюцца прыметнікі і складаныя словы, у склад якіх 

уваходзіў які-небудзь з названых кораняў. На першых парах пісцы яшчэ хістаюцца ў 

выкарыстанні скарочаных слоў. Некаторыя словы то скарачаюцца, то пішуцца 

цалкам. У той жа час пісцы добра разумеюць сакральны характар скарачэнняў. Ужо 

ў XI ст. сустракаюцца кантракцыі, якія маюць самастойнае паходжанне: «аминь», 

«дѣва», «царьство» і інш. 

6. ПІСЬМО  АПОШНЯЙ  ТРЭЦІ  XІV–ПЕРШАЙ  ПАЛОВЫ  XVI 

ст. 

Пісьмовы дакумент становіцца неабходным атрыбутам аператыўнага і 

эфектыўнага кіравання, гарантам правоў жыхароў дзяржавы. Павялічваецца 

колькасць відаў і разнавіднасцей актаў. Узрастае аб’ём прадукцыі ў кожнай з груп 

дакументаў. Вялікі князь уступае ў больш часты кантакт са сваімі прадстаўнікамі на 

месцах, дасылаючы ім розныя пісьмовыя запыты, паведамленні, інструкцыі і г. д. 

Дараванні і ўвядзенне ва ўладанне суправаждаюцца выданнем і перадачай на рукі 

ўладальнікаў спецыяльных дакументаў. Пісьмова афармляюцца розныя льготы і 

вызваленні. Вялікі князь пісьмова пацвярджае ўласныя дараванні і дараванні сваіх 

папярэднікаў. З дапамогай пісьмовага дакумента фіксуюць склад уладанняў і яго 

межы. У пісьмовай форме выдаюць прыгаворы суда, прызначаюць суддзяў, 

выклікаюць у суд, рассылаюць загады да адказчыкаў аб выкананнi рашэнняў суда і 

г. д.  Пры ваяводах, старостах і намесніках-дзяржаўцах вядуцца судовыя кнігі, у якіх 

робяцца запісы прававога характару, упісваюцца тэксты прыгавораў суда. У 

Смаленску такія кнігі існавалі ўжо ў часы Жыгімонта Кейстутавіча. У далейшым 

яны вядуцца пры кожным кіраўніку акругі. Аналагічныя кнігі існуюць і пры 

гарадскіх магістратах. Пісьмоваму пацвярджэнню з боку мясцовых улад і гаспадара 

падлягаюць здзелкі прыватных асоб, якія мяняюцца ці дзеляцца нерухомай 

маёмасцю і г. д. Пісьмовую форму набываюць розныя дазволы вялікага князя. Праз 

пісьмовы дакумент устанаўліваюцца адтэрміноўкі плацяжоў і вяртанне крэдытаў і г. 

д. Пісьмова афармляюцца дараванні на заставы, адкупы, дараванні на свецкія і 

духоўныя пасады. Пры Вітаўце ўзнікае канцылярыя ВКЛ. Пры Казіміры Ягайлавічы 

ствараецца стацыянарная канцылярыя. Штат канцылярыi ВКЛ канчаткова склаўся ў 

другой палове XV ст.  

Даследчыкі адзначаюць павелічэнне попыту на богаслужэбныя і чытальныя кнігі 

ў другой палове XV ст. Гэта асабліва выразна адлюстравалася ў дзвюх з'явах. 

Першая з іх – гэта фарміраванне катэгорыі калі не прафесійных, то, калі так можна 

выразіцца, паўпрафесійных пісцоў кніг, другое – стварэнне і пашырэнне бібліятэк.  

Рост попыту на пісьмовую прадукцыю, павелічэнне яе аб'ёму, прывялі да 

выкарыстання новага, больш таннага і даступнага матэрыялу для пісьма – паперы.  

Ва ўставе апошняй трэці XIV ст. пануюць тыя напісанні, якія сфарміравалася ў 

другой палове XIII–першых дзвюх трэцях XIV ст. Апошняя трэць XIV ст. – 

пераломны момант у гісторыі пісьма. У гэты час пачынаюць фарміравацца 

графічныя віды пісьма чытальных кніг і дзелавога пісьма: паўустаў і скорапіс. Аб 

уставе як графічным відзе царкоўнага пісьма можна гаварыць толькі ўласна з гэтага 

часу. Тады ж узнікае такі графічны варыянт пісьма, як вязь. Паўустаў 

характарызуецца наступнымі прыкметамі: 1) у асноўным, марудны тэмп пісьма; 2) 

«лёгкая», «сярэдняя», «цяжкая» вага; 3) як правіла, сярэдні памер пісьма; 4–5) 

адносная сіметрычнасць і суразмернасць літар (большае парушэнне сіметрычнасці і 

суразмернасці, чым у паўуставе); 6) у больш, чым дзве лінейкі выконваюцца «а» (на 

ранніх этапах), «д», «з», «р», «оу», ү, «ф», ѳ, «х», «ц», «щ», «ы» (на ранніх этапах), ӕ 

(на ранніх этапах), ѣ, ѯ, ѱ; 7) прамое і нахіленае ўправа пісьмо; 8) чаргаванне 

прамалінейных і крывалінейных форм рухаў пяра; 9) незвязныя рухі; 10) спрошчаны 

дукт; 11) у шэрагу выпадкаў крывалінейная форма рухаў пяра пры напісанні і 

злучэнні элементаў літар; 12) прымыкаючы, у некаторых выпадках прамежкавы 

тыпы злучэння рухаў пры напісанні элементаў літар і саміх літар; 13) у некаторых 

выпадках невялікая колькасць рухаў (прыёмаў) пры напісанні элементаў літар і 

саміх літар; 14) трохножкавы варыянт «т»; «т» з вялікім загінам, які спускаецца з 

левага краю перакладзіны; «ъ» з вялікай перакладзінай і вялікім загінам, які 

спускаецца з яе левага краю; ѣ з вялікім загінам, які спускаецца з левага краю 

каромысла (такія загіны ў адзначаных літарах могуць спускацца да ніжняй лінейкі 

радка); аднабаковае «ч»; «з» у выглядзе «з»; «м» з завостранай перамычкай; 15) 

пэўная варыянтнасць літар; 16) значная колькасць скарачэнняў;  17) параўнальна 

развітая сістэма памежных сігналаў. 

У развіцці паўустава можна вылучыць два перыяды: 1) апошняя трэць XIV–XV 

ст.; 2) XVI–XVIIІ ст. У апошняй трэці XIV–XV ст. канчаткова складваюцца 

прыкметы паўустава, якія ў далейшым істотна не змяняюцца. 

Скорапісу як віду пісьма ўласцівы наступныя прыкметы: 1) сярэдні і хуткі тэмпы 

пісьма; 2) «лёгкая» і «сярэдняя» вага; 3) як правіла, сярэдні і дробны памеры пісьма; 

4–5) адсутнасць сіметрычнасці і суразмернасці літар; 6) у больш, чым дзве лінейкі 

выконваюцца «а» (на ранніх этапах, у далейшым як адзін з варыянтаў), «г» (адзін з 

варыянтаў), «д», «ж», «з», «р», «т», «у», ү, «ф», ѳ, «х», «ц», «щ», «ъ», «ы» (на ранніх 

этапах), ӕ (на ранніх этапах, у далейшым як адзін з варыянтаў), ѣ, ѯ, ѱ; 7) прамое і 

нахіленае ўправа пісьмо; 8) крывалінейная форма рухаў пяра; 9) безадрыўнае 

пісьмо; 10) свабодны, просты дукт; 11) крывалінейная форма рухаў пяра пры 

напісанні і злучэнні элементаў літар і саміх літар; 12) безадрыўны тып злучэння 

рухаў пры напісанні элементаў літар і саміх літар; 13) невялікая колькасць рухаў 

(прыёмаў) пры напісанні элементаў літар і саміх літар; 15) вялікая варыянтнасць 

літар; 16) вялікая колькасць скарачэнняў; 17) развітая сістэма памежных сігналаў. 

Памяншэнне памераў пісьма з'яўляецца адной з вырашальных прыкмет 

скорапісу. Па гэтай прычыне дробны ўстаў папярэдніх стагоддзяў трэба прызнаць 

далёкім продкам названага віду пісьма. 

У развіцці скорапісу вылучаюцца тры перыяды: 1) апошняя трэць XIV–канец XV 

ст.; 2) першая палова XVI ст.; 3) другая палова XVI–XVII ст. Першы перыяд (услед 

за І. І. Сразнеўскім і І. М. Каманіным) можна назваць перыядам «устаўнога 

скорапісу», паколькі графіка скарапіснага пісьма яшчэ блізка да графікі ўстава. Для 

гэтага перыяду характэрна фарміраванне дыферэнцыруючых прыкмет літар. Другі – 

пераходны – перыяд характарызуецца фарміраваннем тых асаблівасцей, якія 

рыхтавалі пісьмо да курсівізацыі. Для трэцяга перыяду – перыяду курсіўнага 

скорапісу – уласціва актыўнае развіццё і панаванне курсіўнага пісьма. 

Апошняя трэць XIV ст. Абодва віды пісьма (паўустаў і скорапіс) мала чым 

адрозніваюцца адзін ад аднаго, паколькі перад імі стаяць агульныя мэты: стварэнне 

дыферэнцыруючых прыкмет літар.  

У дробным пісьме ў літарах «д», «ъ», «т» і ѣ сціраюцца дыферэнцыруючыя 

элементы: «д» пераўтвараецца ў невыразны трохвугольнік; мачта і перакладзіна 

двухлінейнай «т» губляюцца сярод элементаў іншых літар; маленькія мачты і 

верхнія перакладзіны у «ъ» і «ъ» у «ы» становяцца малапрыкметнымі; тое ж самае 

адбываецца з мачтай і каромыслам ѣ, якое ляжыць на лінейцы радка.  

У абодвух відах пісьма «д» пачынае выконвацца з вынаснымі падоўжанамі 

ножкамі; «т» – з вялікім загінам, які спускаецца з левага краю перакладзіны; «ъ» – з 

вынасной мачтай і вялікай перакладзінай; «ы» – з вынасной мачтай і вялікай 

перакладзінай «ъ»; ѣ з павялічанай мачтай і высокім каромыслам.  

Скорапіс падразумевае меньшыя памеры пісьма. Таму скарапісныя літары 

павінны быць больш дыферэнцыраваны.  

Першая палова XV ст. Графіку паўустава і скорапісу аб'ядноўваюць наступныя 

асаблівасці. Літара «а» выконваецца з вынасной перакладзінай. Яшчэ больш 

інтэнсіўна павялічваюцца ножкі «д». У некаторых выпадках можна бачыць, як пісцы 

імкнуцца пераўтварыць ножку «т» у ніжні вынасны элемент. Аднак гэты варыянт не 

самы ўдалы. Таму ножка пачынае расці не ўніз, а ўверх. Двухлінейны варыянт «т» 

узнаўляецца з доўгім загінам, які спускаецца з левага краю перакладзіны. Паколькі ў 

дробным пісьме паказаць гэты загін цяжка, а ў вельмі дробным зусім немагчыма, 

перакладзіна «т» часта ставіцца не паралельна лінейцы радка, а нахіляецца так, што 

паміж левым краем перакладзіны і ніжняй лінейкай радка застаецца меньшая 

прастора. Там і праводзіцца лінія загіну. У выніку ствараецца ўражанне, што загін 

пераўзыходзіць па даўжыне засечку на правым краі перакладзіны. У шэрагу 

выпадкаў сустракаецца трохножкавы варыянт «т». Выкарыстоўваецца «ъ» з 

вынасной мачтай і вялікай перакладзінай і ѣ з высокім каромыслам. Суіснуюць два 

варыянты «ы»: са звычайнай – кароткай, не вынасной – мачтай «ь» і «ъ», якая мае 

вынасную мачту і вялікую перакладзіну. Злучальная перакладзіна паміж «ъ» ці «ь» і 

«і» ў шэрагу выпадкаў ліквідуецца.  

Другая палова XV ст. Агульнымі прыкметамі паўустава і скорапісу з'яўляюцца 

выкарыстанне трохножкавай «т»; змеепадобнай «з», якая можа мець не толькі ніжні, 

але і верхні вынасныя элементы; «т» з вынасной мачтай; аднабаковай «ч»; «ы» з 

кароткай мачтай «ь», але без злучальнай перакладзіны; «в» у выглядзе 

чатырохвугольніка з дыяганаллю, якая ідзе з верхняга правага вугла ў ніжні левы. У 

паўуставе звычайна «д» пішацца з ножкамі сярэдняга памеру; «ъ» і ѣ – з загінамі, 

якія ідуць з левых краёў перакладзін «ъ» і каромысла ѣ. Варыянты «ъ» з вынасной 

мачтай і ѣ з высокім каромыслам выкарыстоўваюцца радзей.Для скорапісу гэтага 

часу характэрна панаванне «а» і «д» з вынаснымі, «ъ» з вынасной мачтай і вялікай 

перакладзінай, ѣ з падоўжанай мачтай і высокім каромыслам, трохножкавай «т». 

Ножкі «д» яшчэ больш павялічваюцца. З'яўляецца «ж» з верхняй вынасной мачтай. 

Варыянт «т» з вынасной мачтай не вельмі папулярны.  

У другой палове XV ст. у паўднёвых рэгіёнах ВКЛ – Валыні і, трэба думаць, 

Кіеўшчыне, фарміруецца арыгінальны стылявы варыянт скорапісу. Пры выкананні 

літар максімальна паслядоўна выкарыстоўваецца прыём спалучэння тлустых і 

валосных ліній. Тлустымі (якія маюць «цяжкую» вагу) пішуцца лініі, якія ідуць 

паралельна лініі радка, у накірунку зверху ўніз вертыкальна да лініі радка, зверху 

ўніз злева направа з нахілам у левы бок; тонкімі (якія маюць «лёгкую» вагу) – лініі, 

якія ідуць знізу ўверх злева направа ці зверху ўніз справа налева з нахілам у правы 

бок. Каб дабіцца спалучэння розных па таўшчыні ліній, выкарыстоўваецца пяро з 

адмысловай формай завастрэння: з шырокім і касым управа зрэзам («гатычнае 

пяро»). Такое пяро дае магчымасць захоўваць кантраст паміж тлустымі і тонкімі 

лініямі, яго пастаянства і рэгулярнасць; дазваляе рабіць патаўшчэнні не з дапамогай 

націску, што ўласціва для сучасных сталёвых пер'яў, але праз паварот пяра з апорай 

на шырыню яго зрэзу. Пры ўзнаўленні тонкіх ліній пяро паварочваецца, 

абапіраючыся на востры вугал зрэзу. У адрозненне ад сучаснага стабільнага 

трымання гатычнае пяро пастаянна паварочвалася ў руцэ і тым больш, чым шырэй 

быў зрэз пяра. Гатычнае пяро трымалі не двума пальцамі: вялікім і ўказацельным, з 

апорай на сярэдні, а трыма, пры гэтым вялікі і сярэдні пальцы паварочвалі пяро, а 

ўказацельны прытрымліваў яго зверху. Выкарыстанне адзначанай тэхнікі пісьма дае 

магчымасць выразна ўзнаўляць нават самыя дробныя элементы літар.  

У літары «а» перастае панаваць вынасная перакладзіна, хаця яе выкарыстанне 

канчаткова не спыняецца. Змеепадобная «з» пішацца з адной толькі ніжняй 

вынасной. Больш актыўна выкарыстоўваецца «т» з вынасной мачтай. Ніжні вынасны 

элемент «у» набывае вертыкальнае становішча. Вынасны элемент «у», а таксама 

вынасныя «а», «д», «р», «ц» і «щ» выконваюцца не прамалінейнай, а зграбнай 

звілістай формай руху пяра. Канцы вынасных амаль усіх пералічаных літар 

загінаюцца ў левы бок. Пашыраецца платформа ў «д». Літара «е» атрымлівае форму 

расшчэпа з вялікай і тоўстай левай і невялікай і тонкай правай рыскамі. 

Устанаўліваецца «в» з вуглаватымі петлямі.  

Дзякуючы таму, што ў другой палове XV–першай чвэрці XVI ст. персанальны 

штат выканаўчых работнікаў (пісараў і дзякоў) канцылярыі ВКЛ быў у значнай 

ступені прадстаўлены выхадцамі з Валыні, пералічаныя асаблівасці былі перанесены 

ў пісьмо велікакняжацкіх дакументаў, якое ў сваю чаргу паслужыла ўзорам для 

пісьма іншых асяродкаў дзелавога пісьменства. Папулярнасці адзначанага стылявога 

варыянта скорапісу садзейнічала і яго практычнасць, а менавіта, магчымасць пісаць 

дробным пісьмом, дзякуючы паслядоўнаму выкарыстанню прыёма спалучэння 

тлустых і валосных ліній.  

Скорапіс першай паловы XVI ст. развіваецца ў накірунку паступовага 

павелічэнне тэмпу пісьма, страты сіметрычнасці літар і прамалінейнасці рухаў, 

стварэння такога дукту, які б забяспечваў безадрыўнае напісанне як элементаў, так і 

саміх літар. Калі раней дукт быў падпарадкаваны кананічнай форме літары, то 

цяпер, наадварот, форма літары часта залежыць ад дукту. Колькасць рухаў пяра пры 

выкананні шэрагу літар змяншаецца. Першыя графічныя змены адбываюцца ў тых 

літарах, якія пісаліся ў вялікую колькасць прыёмаў.  

1500 г.–1510-я гады. Пісьмо асабліва дробнае. Літары «б», «г», «п», 

трохножкавае «т» маюць толькі ледзь прыкметныя навесы ў левы бок, але часцей за 

ўсё пішуцца без іх. У шэрагу выпадкаў верхнія перакладзіны (што ўтвараюць навес) 

не даводзяцца нават да левых вертыкальных элементаў пералічаных літар. На фоне 

дробных корпусаў літар выразна вылучаюцца доўгія ніжнія вынасныя элементы «а» 

(у адным з варыянтаў), а таксама «д», «з», «р», «у», ѳ, «х», «ц», «щ» і доўгія верхнія 

вынасныя элементы «ж», аднамачтавай «т», «ъ», ӕ (у адным з варыянтаў) і ѣ У 

гэтым размеркаванні вынасных заключаецца адно з найбольш істотных адрозненняў 

беларускага скорапісу ад рускага, у якім вынасныя элементы ў аднолькавай меры 

былі накіраваны і ўніз, і ўверх. 

Літары «в», «и», «н» пішуцца з нахілам: першыя дзве – у левы («и» мае лёгкі 

нахіл), трэцяя – у правы бакі, пры гэтым «н» мае нахіленую перакладзіну. 

Першыя істотныя змены ў дукце літар адбываюцца ў канцы другога 

дзесяцігоддзя XVI ст. Дукт змяняецца ў «б», «ы» і «ь». Петлі названых літар 

спарадычна пачынаюць выконваць у такой паслядоўнасці, як сёння ўзнаўляюцца 

элементы рукапіснай радковай вуглаватай «и».  

20-я гады XVI ст. З 20-х гадоў XVI ст. пісьмо паступова пачынае буйнець.  

Літара «н» хаця і ўзнаўляецца нахіленай у правы бок, але існуе тэндэнцыя 

размяшчаць перакладзіну прама. У «г», «п» і трохножкавым «т» навесы ў левы бок 

становяцца больш выразнымі. Сустракаецца, хаця яшчэ і даволі рэдка, навес у левы 

бок і ў «б». Пісьмо мае выражаную тэндэнцыю да крывалінейнасці. Становяцца 

больш частымі і павялічваюцца адкрэсленні ў правы бок на мачтах «г», «к» і «ч», 

правай мачце «н», адной ці дзвюх мачтах «п», адной, дзвюх, трох ножках «т». 

Фарміруецца такая аднамачтавая «т», якую можна ў далейшым выконваць у адзін 

прыём і безадрыўна злучаць з суседнімі літарамі. У некаторых выпадках 

згладжваецца месца злучэння перакладзіны і мачты. Існуе і іншы варыянт злучэння 

гэтых элементаў: пры дапамозе пятлі. Пятлістая аднамачтавая «т» можа пісацца 

безадрыўна. 

30-я гады XVI ст. Пануе толькі акруглая «в» (праўда, часта з завостранай 

верхняй пятлёй). Літара «ъ» пішацца з авальнай пятлёй. Літара «б» часта 

выконваецца без верхняй перакладзіны, толькі з навесам ці дужкай злева. Такая 

дужка – патэнцыяльны сродак прыстасавання «б» да непарыўнага напісання з 

папярэдняй літарай. Адзначаная «б» пішацца ў тры ці два прыёмы. Спарадычна ў 

беглым пісьме ўкараняюцца такія варыянты «б», «ы» і «ь», колькасць рухаў пры 

выкананні якіх змяншаецца. Утварыўшы правую сценку формавызначальных пяцель 

«б», «ь» літары «ы» і «ь» пяро без адрыву ад матэрыяла для пісьма паварочвае 

ўлева, затым таксама безадрыўна рухаецца ўверх і ўправа, перасякаючы правую 

сценку пятлі. У выніку такога руху ўтвараецца пяцелька. Канец лініі, якая ўтварае 

пяцельку, адыгрывае ролю патэнцыяльнай звязкі з наступнай літарай. У большасці 

почыркаў (калі выключыць узоры беглага пісьма і напісанні ў канцы радка) усе 

гэтыя пяцелькі выводзяцца яшчэ нясмела, і на матэрыяле для пісьма ледзь бачныя.   

Укараняюцца напісанні «н» у два рухі, а не тры, як раней. Для гэтай літары 

ўласціва часцей за ўсё прамая перакладзіна. Літара ѣ узнаўляецца часцей з 

трохвугольнай пятлёй.  

40-я гады XVI ст. Пануюць такія напісанні «б», «г», «п», «т», якія 

характарызуюцца навесамі ў левы бок. Навес у «г», «п» і трохножкавай «т» 

накіраваны не толькі ўлева, але і ўлева і ўніз. У некаторых выпадках ён апускаецца 

на ніжнюю лінейку радка. Літара «г» часта ўзнаўляецца толькі з адным левым 

навесам, пры гэтым для месца злучэння мачты і навеса характэрна форма дугі, а 

сама літара набывае выгляд сучаснай рукапіснай «г». Фігуруюць варыянты 

безадрыўнай «г». Становіцца крывалінейнай месца злучэння мачты і перакладзіны 

аднамачтавай «т». Названыя элементы памяншаюцца ў памерах. Так адбываецца іх 

прыстасаванне да безадрыўнага напісання як паміж сабой, так і з суседнімі літарамі. 

У адным і тым жа почырку можна сустрэць як старую, так і новую форму 

перакладзіны. Набывае акруглыя формы месца злучэння мачты і перакладзіны «ъ». 

Памер перакладзіны і мачта «ъ» таксама памяншаюцца. Гэта значыць, што «ъ» 

развіваецца ў тым жа накірунку, што і аднамачтавая «т». Хоць мачты аднамачтавай 

«т» і «ъ» паменшыліся ў памерах, яны не перасталі быць вынаснымі.  

Такім чынам, у першай палове XVI ст. сіметрычнасць і прамалінейнасць 

напісанняў шэрагу літар страчваецца. На мачтах і перакладзінах «а», «г», «и», «к», 

«л», «м», «н», «п», «т», «ч», «ы», ӕ, ножках «т» фарміруюцца звязкі ў выглядзе 

адкрэсленняў (канцавых рысак). Спрашчаецца дукт «б», «в», «г», «д», «и», «м», «н», 

аднамачтавай «т», ѳ, «ъ», «ы», «ь», ѣ. Гэтыя літары выконваюцца ў меньшую 

параўнальна з XV ст. колькасць прыёмаў, некаторыя з іх – «г», «и», «м», «т», «ъ» – у 

асобных выпадках – непарыўна.  

Прычынай узнікнення розных графічных варыянтаў літар з'яўляецца 

нераўнамернасць з'яўлення і замацавання новых напісанняў. Крыніцай гэтай з’явы 

служыць галоўным чынам развіццё пісьма, якое праяўляецца ў дукце, форме рухаў 

пяра пры напісанні і злучэнні элементаў літар і саміх літар і г. д. Найбольш 

варыянтнымі літарамі з'яўляюцца тыя літары, якія выкарыстоўваюцца даволі часта, 

але маюць складаны дукт: «б», «в», «д», «ж», «т», «ш», «щ», «ь», «ы». Варыянтнасць 

уласціва і для іншых літар нават на першы погляд і такіх простых, як «о». Розныя 

варыянты могуць выкарыстоўвацца як у пісьме аднаго чалавека, так і ў пісьме 

розных асоб, якія пісалі ў адзін і той жа час. У першую палову XVI ст. актыўна 

дзейнічалі тры першыя крыніцы.  

З'яўленне і пашырэнне паўустава і скорапісу не выцесніла ўстаў. Гэты від пісьма 

па-ранейшаму функцыянуе.  

У XV–XVI ст. з выкарыстаннем паперы праблема дарагавізны і дэфіцыту 

матэрыялу для пісьма была вырашана. Размяшчэнне літар у радку стала больш 

свабодным. Павялічваецца плошча літар. Аднак пры гэтым выпрацаваныя ў другой 

палове XIII–XIV ст. падоўжаныя прапорцыі літар захаваліся. Уставу XV–XVI ст. ад 

устава XIII–першых дзвюх трацей XIV ст. апрача прапорцый, дасталіся «в», «ж», 

«к» з невялікімі вярхамі, вузкія «д» і «р». З маленькай верхняй часткай пішуцца ѧ і 

ѫ.  

У той жа час у напісанні «ъ», «ы», «ь» устаў XV–XVI ст., як правіла, працягвае 

традыцыі ранняга ўстава. Петлі гэтых літар маюць сярэдні, а ў шэрагу выпадкаў – і 

маленькі памер. Літара «ч» выконваецца з акруглай ці вуглаватай чаркай. 

Складваецца ўражанне, што ў XV–XVI ст. была адноўлена архаічная форма літары 

«а» з невялікай пяцелькай. Некаторыя характэрныя рысы позняга каліграфічнага 

ўстава зацвердзіліся толькі ў XV ст.: частае спалучэнне вузкіх і шырокіх «о» і «с»; 

шырокі «ферт»; «и», «н» і «ю» з нахіленымі перакладзінамі пасярэдзіне. Верхнія 

лініі трохвугольных петляў «б», «ъ», «ы», «ь» злучаюцца з мачтамі такім чынам, 

што паміж названай лініяй і мачтай застаецца выемка. У познім уставе перамычка 

«м», акруглая ці вуглаватая, часта выходзіць за ніжнюю лінейку радка. Літара ѡ 

можа мець як высокую, так і нізкую сярэдзіны. Ніжнія вынасныя элементы «р», «у», 

«х» і інш. выконваюцца тонкімі лініямі. Варыянты «т», «ъ» і ѣ з характэрнымі для 

паўустава вялікімі загінамі, аднабаковае «ч» сустракаюцца рэдка. 

Уяўленне аб другім паўднёваславянскім уплыве (у процівагу першаму, які 

адносіцца да XI ст.) было сфарміравана ў XIX ст. А. І. Сабалеўскім. «Зразумела, – 

пісаў ён, – што паміж паловай XIV і паловай XV стагоддзяў рускае пісьменства 

трапіла пад вельмі моцны ўплыў паўднёваславянскага пісьменства і ўрэшце рэшт 

падпарадкавалася гэтаму ўплыву». Вучоны пісаў аб вялікім падабенстве пісьма 

ўсходнеславянскіх і паўднёваславянскіх рукапісаў. Праўда,                     А. І. 

Сабалеўскі больш канстатаваў гэты ўплыў, чым вывучаў яго. Праблема аб 

паходжанні адзначаных напісанняў на сённяшні дзень з'яўляецца дыскусійнай.  

 Вязь – кірылічнае, у значнай ступені дэкаратыўнае пісьмо, якое мае на мэце 

звязаць радок ў непарыўны і раўнамерны арнамент. Гэта мэта дасягаецца за кошт 

скарачэнняў і ўпрыгожанняў. Вязь, відавочна, узнікла, як паўустаў і скорапіс, з 

практычных патрэб: з мэтай эканоміі карыснай плошчы матэрыялу для пісьма. У 

сувязі з гэтым х'арактэрны час яе з'яўлення – апошняя трэць XIV ст., калі па-

ранейшаму ў асноўным тэксце рукапісаў пануе сціснутае пісьмо. Вязь уласціва не 

толькі для богаслужэбных і чытальных кніг, але і кніг з афіцыйнай 

дакументацыяй.Вязь выкарыстоўвалася ў загалоўках рукапісаў. 

Самымі старажытнымі прыёмамі ўсходнеславянскай вязі, якія выкарыстоўваліся 

ўжо ў Візантыі, з'яўляюцца наступныя. 1) Лігатура; 2) уключэнне адной літары ў 

іншую; 3) падпарадкаванне адной літары іншай; 4) супадпарадкаванне дзвюх літар. 

5) супадзенне літар у адным пункце. Пры запаўненні пустот выкарыстоўваліся 

дадатковыя элементы: вочкі, вузельчыкі, вусікі і г. д.  

7. ПІСЬМО ДРУГОЙ ПАЛОВЫ XVI–XVII ст. 

 

Дзяржаўнае развіццё ВКЛ у першай палове XVI ст. ішло ў накірунку стварэння 

саслоўна-прадстаўнічай манархіі з узмацненнем палітычнай ролі шляхты і 

фарміраваннем яе органа – сейма. Пачынаючы з 1551 г. сейм ужо ў пэўнай ступені 

як самастойны орган улады ўдзельнічае ў заканадаўчым жыцці дзяржавы. У 60-я 

гады XVI ст. прымаюцца важныя меры па яго арганізацыі. У 1565–1566 гг. 

ствараюцца павятовыя сеймікі, на якія да вальнага сейма павінны з'яджацца 

службовыя асобы і шляхта павета і папярэдне абмяркоўваць «о тых речах и 

потребах земских», што будуць прапанаваны вялікім князем, ці ўзнікнуць унутры 

павета і ваяводства. У якасці дэлегатаў на вальны сейм абіраюцца і накіроўваюцца 

шляхтай ад кожнага павета два земскія паслы. Адбываецца рэформа судовай 

сістэмы. У 1565–1566 гг. уводзяцца земскія суды, пад юрысдыкцыю якіх 

пераходзяць вышэйшыя саноўнікі дзяржавы. Для рашэння цяжбаў па зямельных 

межах у кожным павеце ствараюцца падкаморскія суды. Разгляд і вынясенне 

прыгавораў па цяжкіх злачынствах (напад на шляхецкі дом, падпал, разбой, 

згвалтаванне жанчыны, крадзёж і інш.) застаюцца ў юрысдыкцыі гродскіх судоў, г. 

зн. судоў ваявод, старост і дзяржаўцаў, пры якіх, аднак, дзейнічаюць прысяжныя 

суддзі. Стварэнне новых судоў мела важнае значэнне ў развіцці пісьменнасці і 

пісьма. У 1581 г. заснаваны вышэйшы апеляцыйны суд ВКЛ: Галоўны трыбунал. З 

1587 г. у ВКЛ пачынаюць дзейнічаюць каптуровыя суды (якія разглядаюць цяжбы 

пад час безкаралеўя).  Земскія суды і Трыбунал атрымліваюць натарыяльныя 

функцыі. Згодна са Статутам ВКЛ 1588 г. шэраг прыватнаправавых дакументаў 

набываў юрыдычныю сілу толькі пасля ўпісання іх у кнігі земскага суда і 

Трыбунала (а таксама Метрыкі ВКЛ). Паміж сесіямі земскага суда гэтыя дакументы 

маглі быць унесены і ў кнігі гродскага суда, але з умовай перанясення іх у 

далейшым у земскія кнігі. У выніку судова-адміністрацыйнай рэформы ў 1565–1566 

гг. ВКЛ было падзелена на 30 паветаў, якія ўвайшлі ў склад 13 ваяводстваў. 

Люблінская унія 1569 г. прынесла змены ў тэрытарыяльны склад і падзел дзяржавы. 

Пяць ваяводстваў, з ліку якіх чатыры (украінскія), былі далучаны да Польшчы. З 

гэтага часу на тэрыторыі ВКЛ існуе 22 паветы (з іх 16 на тэрыторыі Беларусі), якія 

ўваходзяць у склад дзевяці ваяводстваў. Шляхта дабіваецца перамогі і ў эканамічнай 

сферы. Калі дагэтуль існавалі пэўныя абмежаванні ў распараджэнні такім тыпам 

уладання як «отчина» (можна было прадаваць не больш трэці ўладання), то згодна 

са Статутам 1566 г. такія абмежаванні былі зняты. Ідзе далейшае развіццё гарадоў. 

Матэрыялам для пісьма служыла папера. У 60-я гады XVI ст. у Нясвіжы з’явілася 

першая паперня на тэрыторыі Беларусі. Яе прадукцыя прызначалася, у тым ліку, для 

задавальнення патрэб нясвіжскай друкарні (заснавана ў 1562 г.).  Па-ранейшаму 

пісалі пёрамі. У якасці фарбавальнага рэчыва выкарыстоўвалася чарніла. На 

тэрыторыі ВКЛ з другой паловы XVI ст. чарніла ўсё часцей называецца «інкауст» 

(«інкавст») і «атрамент»; чарнільныя арэшкі – «галяс».  Пісцы самі рыхтавалі 

чарніла, набываючы на рынку неабходныя кампаненты.  

Чарнільніцы вядомы па пісьмовых крыніцах з XVI ст. У гэты час і пазней яны 

называліся «каламар» («калямар»). Гэта назва паходзіць ад назвы «калам» 

(інструмент для пісьма). Цікава, што ў Заходняй Еўропе замацаваліся іншыя назвы 

чарнільніцы: atramentarium, incausterium, якія ўтвораны ад назвы «чарніла». Пад час 

археалагічных раскопак у Віцебску і Мінску ў слаях XVII ст. выяўлены чарнільніцы 

з роўнымі формамі, якія зроблены з чырвонай гліны і пакрыты зялёнай глазурай. 

Адтуліны для шнуркоў сведчаць, што знойдзеныя чарнільніцы былі пераноснымі.  

Узнікненне новых устаноў павысіла попыт на прафесію пісца. Аднак у тых 

абставінах, калі ў якасці афіцыйнай мовы, апрача старабеларускай, сталі пашырацца, 

а ў далейшым пераўтварацца ў вядучыя лацінская і польская мовы, падрыхтоўка 

прафесійнага пісца прадугледжвала авалоданне і названымі мовамі, і, такім чынам, 

лацінскім пісьмом.  

Галоўнай асаблівасцю скорапісу гэтага часу з'яўляецца развіццё курсівізацыі, г. 

зн. безадрыўнага напісання элементаў літар і саміх літар.  

50-я гады XVI ст. Пісьмо асабліва буйное. Вельмі часта сустракаюцца новыя 

формы аднамачтавай «т» і «ъ». Услед за «т» і «ъ» пачынае прыстасоўвацца да 

непарыўнага напісання «ж».  

1560-я–1590-я гады. Літары (вельмі маленькія да 1520-х гадоў і вельмі вялікія ў 

1550-х гадах) набываюць сярэдні памер. У 1560-х гадах усё часцей сустракаецца 

«ж» з ніжняй вынасной. Нярэдка хвост гэтай літары спускаецца да ніжняй 

перакладзіны і часта можа злучацца з ёй. Так рыхтуецца прыблізная схема будучага 

непарыўнага акруглага напісання. Новыя формы літар, якія з'явіліся ў першай 

палове XVI ст., замацоўваюцца. Пераважае акруглая безадрыўная «и». Пануюць 

толькі новыя «т» і «ъ». Літара «т» пішацца ў адзін прыём, «ъ» – у два ці адзін 

прыёмы. Часцей сустракаюцца «б», «д», «ы» і «ь» з малапрыкметнымі пяцелькамі.  

Асабліва значныя змены адбываюцца ў апошняй трэці XVI ст. З'яўляецца «г» з 

ніжнім вынасным элементам. Укараняецца безадрыўная акруглая «ж». Часта «з» 

пачынае пісацца ў выглядзе «з», якая была больш прыстасаваная да звязных 

напісанняў з суседнімі літарамі. Шырыня ніжняй платформы адрывістай «д» часта 

памяншаецца. Верхння частка «у» часам можа пісацца як u, а ўся літара ўзнаўляецца 

ў адзін прыём. 

У 90-х гадах XVI ст. ледзь прыкметныя пяцелькі «б», «д», «ы» і «ь» становяцца 

выразнымі. Аналагічныя пяцелькі з'яўляюцца ў «ц», «ш» і «щ». Формавызначальная 

пятля «ц» можа пісацца не толькі як сучасная рукапісная радковая «и», але і як 

лацінская рукапісная радковая n. Літара «ц» з такой пятлёй у адрозненне ад другога 

свайго варыянта, а таксама пятлістых «ш» і «щ» можа выконвацца ў адзін прыём. У 

шэрагу выпадкаў сустракаюцца безадрыўныя «б» і «ь».  

На працягу усяго папярэдняга перыяду ішло развіццё такога дукту, які б даваў 

магчымасць літарам пісацца не толькі ў мінімальную колькасць прыёмаў, але 

таксама звязвацца з суседнімі.  

З апошняй трэці XVI ст. назіраецца актыўны рост звязных – безадрыўных і 

прамежкавых – напісанняў. Найбольш вялізную групу названых напісанняў 

уяўляюць спалучэнні з «т» і «ъ». Аналагічныя напісанні характэрны для «го», «ег», 

«гъ» і інш.  

У апошняй чвэрці XVI ст. пачынае ствараецца такая  разнавіднасць злучэння, 

якая ажыццяўляецца пры дапамозе працягвання папярочных элементаў літар. 

Праўда, такія злучэнні практыкуюцца яшчэ рэдка. 

Безадрыўнае пісьмо актыўна развіваецца ў надрадковай (міжрадковай) прасторы і 

зацвярджаецца ў напісанні а) асобных тытлападобных літар; б) тытлападобных 

спалучэнняў; в) тытлаў і літар; г) радковых і тытлападобных літар; д) радковых з 

тытлай; е) радковых з тытлай і вынасной.  

Першае дзесяцігоддзе XVII ст. Часцей фігуруе «г» з ніжнім вынасным 

элементам. У акруглым безадрыўным варыянце «ж» скарачаецца верх.  

Больш вострая форма завастрэння пяра дазволіла павялічыць колькасць 

крывалінейных і звязных напісанняў. 

Літары «б», «д», «ц», «ш», «щ», «ы» і «ь» пішуцца з пяцелькамі. 

Звязныя напісанні прадстаўлены спалучэннямі з «ү». Прысутнічаюць звязныя 

напісанні з «ш». Сустракаюцца іншыя звязныя напісанні. Фігуруюць звязныя 

напісанні, якія складаюцца з чатырох літар.  

1611–1630-я гады. З мэтай дыферэнцыяцыі «к» ад «и» апошняя часта набывае 

формы сучасных друкаваных «х» і z. 

Пяцелькі ў «б», «д», «ц», «ш», «ы» памяншаюцца ў памерах ці ліквідуюцца.  

Сярод звязных напісанняў радковых з радковымі выступаюць «аб», «би», «еж», 

«ез», «ем», «еү», «жо», «зб», «ль», «ме», «мт»  і інш.  

Пачынае актыўна выкарыстоўвацца такая разнавіднасць злучаных напісанняў, 

якія робяцца пры дапамозе папярочных элементаў літар. Умоўна іх можна падзяліць 

на дзве групы: 1) актыўныя, калі гэта напісанне змяняе форму літар, і 2) пасіўныя, 

калі форма літары пры такім напісанні захоўваецца нязменнай.  

40-50-я гады XVII ст. У шэрагу выпадкаў выкарыстоўваецца непарыўная «в» 

«калачыкам». Узнікае непарыўны і найбольш здольны ў плане безадрыўнасці 

фітападобны варыянт «в». Укараняецца безадрыўная «д», у якой адсутнічае 

платформа і левая ніжняя вынасная. Функцыю апошняй выконвае павялічаная і 

загнутая спачатку далёка ўлева, а потым уніз і ўверх правая вынасная. 

Зацвярджаецца «м» у форме m. Гэты варыянт не лепш прыстасаваны да звязнага 

напісання як асобных элементаў, так і яе самой з суседнімі літарамі, чым стары, 

аднак у звязныя напісанні ўступае пераважна ён. Звязныя напісанні прадстаўлены 

наступнымі спалучэннямі: «ад», «ва», «во», «до», «дү», «дъ», «зв», «зы», «им», «ми» 

і інш. Варта вылучыць звязнае напісанне «ро», дзе «р» значна мяняе свой дукт. 

Адначасова звязвацца могуць да сямі літар. 

1660–1690-я гады. Дамінуюць варыянты фітападобнай «в» і «м» у выглядзе m. 

Часта выкарыстоўваецца «д» з адной вынасной. Літары «и» і «к» у беглым пісьме 

графічна могуць не адрознівацца адна ад адной і ўзнаўляцца як сучасная рукапісная 

«и». У шэрагу выпадкаў літара «т» пішацца як сучасная рукапісная «ш» з 

перакладзінай наверсе, а «п» як сучасная рукапісная радковая «и» з перакладзінай 

наверсе.  

Вылучаюцца звязныя напісанні: «ав», «аж», «ан», «аѡ», «ве», «ви», «вм», «вт», 

«въ», «гд», «гз», «ги», «дв», «де», «ец», «же», «зг» і інш.  

У XVII ст. выкарыстоўваецца больш 130 звязных напісанняў радковых з 

радковымі. 

Скорапіс XVII ст. характарызуецца найбольшай ступенню варыянтнасці. 

У другой палове XVI–пачатку XVII ст. актыўна выкарыстоўваюцца лігатурныя 

злучэнняі. У лігатуры злучаюцца літары, якія маюць звычайна прамыя мачты і 

перакладзіны. У сувязі з павелічэннем крывалінейных рухаў з пачатку XVIІ ст. іх 

колькасць памяншаецца.  

Безадрыўныя лігатуры (якія ўтвораны непарыўным рухам пяра) сустракаюцца 

надзвычай рэдка. 

Пашырэнне ў ВКЛ пісьмовай прадукцыі, асабліва ў выглядзе афіцыйнай 

дакументацыі, на польскай і лацінскай мовах мімаволі ўдымае праблему аб 

магчымасці і ступені ўплыву лацінскага пісьма на кірылічнае. 

Пры выяўленні ўплыву з метадалагічнага пункту гледжання трэба адрозніваць 

тыя прыкметы кірылічнага пісьма, якія хоць і з'яўляюцца тоеснымі лацінскаму, але 

хутчэй за ўсё ўзніклі ў выніку самастойнага развіцця ў накірунку да безадрыўнага 

пісьма. Да ліку апошніх належаць, напрыклад: 1) адкрэсленні ў левы бок на мачтах і 

перакладзінах літар, якія нагадваюць рыскі гатычных літар (пунктусы) і інш.; 2) 

напісанне «е» у выглядзе сучаснай рукапіснай радковай «е» (з пяцелькай); 3) 

фітападобная «в»; а таксама: 4) паварот канцоў ніжніх вынасных элементаў у правы 

бок.  

Бясспрэчнымі прыкметамі ўплыву трэба прызнаць тыя з іх, якія фіксуюцца 

асабліва выразна ці знаходзяцца ў супярэчнасці з агульнай хадой развіцця 

кірылічнай графікі гэтага часу. Адзначэння асобных прыкмет недастаткова. Трэба 

ўлічваць сукупнасць прыкмет.  

У апошняй трэці XVI ст. на тэрыторыю ВКЛ адначасова праніклі наступныя 

стылявыя варынты лацінскага курсіўнага пісьма: 1) неагатычны; 2) гуманістычны 

курсіў узору першай паловы XVI ст.; 2) гуманістычны курсіў узору другой паловы 

XVI ст. (канцылярэска). 

 Уплыў неагатычнага курсіву праявіўся ў наступным. Шэраг ужо акруглых у той 

час літар набываюць вуглаватыя формы. Прамалінейныя рухі становяцца 

характэрнымі для «г», «и», «м». Гэта значыць, што літары, якія пісаліся ў адзін 

прыём, цяпер пішуцца ў некалькі прыёмаў. Кірылічнае «а» у некаторых выпадках 

нагадвае гатычны варыянт.  

Часам канцы ніжніх вынасных рэзка павернуты ў левы бок, што характэрна для 

«а» (аднаго з варыянтаў), «р», «у», «ц», «щ», ѳ, правай вынасной «д» і левай 

вынасной «х». 

Пералічаныя прыкметы з’явіліся ў 80-х гадах XVI ст. Спачатку рэдкія, яны 

паступова зацвярджаюцца ў 1590-я гады–пачатку XVII ст. Выкарыстанне 

прамалінейных рухаў пашыраецца на іншыя літары. У гэты час вуглаватыя формы 

набываюць «б» і «ж».  

У 1590-х гадах–пачатку XVII ст. замест патоўшчаных канцоў ніжніх вынасных 

«а» (адзін з варыянтаў), «д» (правая вынасная), «р», «у», «х» (левая вынасная), «ц», 

«щ», ѳ, ӕ (адзін з варыянтаў), радзей «ж» (канец ніжняй вынасной, як правіла, 

загінаўся ў правы бок) з'яўляюцца эфектныя петлі. Асабліва часта яны сустракаюцца 

ў «р» і «у», якія мелі графічныя аналагі ў лацінскім пісьме. Гэты дэкаратыўна-

канцылярскі элемент называюць «маньерыскім» ці «барочным».  

Пісьмо можа мець вельмі «лёгкую» вагу (прычым тлустыя лініі часта могуць 

адсутнічаць), нахіляцца ўправа. Прыведзеныя прыкметы сведчаць аб уплыве з боку 

гуманістычнага курсіву. 

Усе новыя прыкметы, якія прыйшлі з неагатычным і гуманістычным курсівамі, 

характарызуюць каліграфічныя і рэгулязаваныя разнавіднасці скорапісу. У 

некаторых каліграфічных узорах некаторыя з пералічаных прыкмет могуць 

адсутнічаць. Так, замест «барочных» пяцель можна сустрэць патаўшчэнні. У беглым 

скорапісу акруглыя формы літар пераважаюць, а петлі на вынасных часта не 

выконваюцца. 

Для каліграфічнага скарапіснага пісьма ўласціва змяшэнне як гатычнага, так і 

гуманістычнага стыляў.  

Элементы гатычнага курсіву асабліва характэрны для першай паловы XVII ст., 

элементы гуманістычнага курсіву – для ўсяго XVII ст. 

Устаў і паўустаў другой паловы XVI ст. і асабліва XVII ст. вывучаны 

недастаткова. Агульныя назіранні даюць магчымасць канстатаваць, што пісьмо 

названых графічных відаў па сваіх галоўных прыкметах мала, чым адрозніваецца ад 

устава і паўустава першай паловы XVI ст. Сярод новых прыкмет устаўнога і 

паўустаўнога пісьма неабходна вылучыць выкарыстанне вялікіх літар. Апошнія 

выконваюцца, як і ў скорапісе, у пачатку слова. У якасці вялікіх літар могуць 

выкарыстоўвацца грэчаскія і лацінскія аналагі, напрыклад, «Е», Σ, W (для Ѡ). 

Пісьмо становіцца больш манерным, дэкаратыўным, стылізаваным пад друкаванае 

пісьмо. 
 


